
Tystiolaeth  I’r Pwyllgor Menter A Dysgu Cynulliad Cenedlaethol Cymru Ar Y
Cytundeb Ar Lwyth Gwaith Athrawon
1.1 Mae Llywodraethwyr Cymru yn hyrwyddo llywodraethu effeithiol ysgolion yng Nghymru ac yn darparu cefnogaeth bersonol i
lywodraethwyr unigol, cymdeithasau a fforymau llywodraethwyr lleol a grwpiau eraill.

1.2 Mae Llywodraethwyr Cymru wedi ymrwymo i hyrwyddo a rheoli darpariaeth o ansawdd yn effeithiol mewn ysgolion yng Nghymru.

Cefndir

2.1 Mae Llywodraethwyr Cymru’n croesawu’r cyfle hwn i gyflwyno tystiolaeth ysgrifenedig ar y Cytundeb ar Lwyth Gwaith Athrawon i’r
Pwyllgor Menter a Dysgu, i gefnogi tystiolaeth lafar a roddir i’r Pwyllgor ar 15 Ionawr 2009.

2.2 Bydd arsylwadau Llywodraethwyr Cymru yn canolbwyntio’n bennaf ar rai o’r materion  allweddol a nodir yn yr ymchwiliad, ynghyd â
materion cydymffurfio a thystiolaeth anecdotaidd ar y Cytundeb ar Lwyth Gwaith Athrawon.

Crynodeb/Argymhellion

3.1 Nododd y Cytundeb Cenedlaethol, sydd wedi bodoli ers 2003, nifer o strategaethau ar gyfer lleihau llwyth gwaith a rhyddhau
athrawon i ganolbwyntio rhagor ar weithgareddau craidd addysgu a dysgu.

3.2 Bron i chwe mlynedd yn ddiweddarach, cydnabyddir yn gyffredinol bod effaith ail fodelu’r gweithlu wedi bod yn sylweddol, yn
bennaf;

- athrawon yn derbyn 10% o amser Cynllunio, Paratoi ac Asesu (CPA),

- cyfyngiadau ar gyflenwi

- dim gofyniad ar athrawon i arolygu arholiadau,

-  cynnydd mewn staff cefnogi, etc.

Mae pob un wedi’i groesawu.

3.3 Mae canfyddiadau interim arolwg Estyn o raddau ac effaith yr ail fodelu ar ddysgu ac yn y gweithlu ysgol (sydd i’w gyhoeddi ym mis
Mawrth 2009) "yn awgrymu bod y Cytundeb ar Lwyth Gwaith ar y cyfan yn cael effaith gadarnhaol mewn ysgolion.” (Cyf: EL(3) 28-08
(p2) : 19 Tachwedd 2008). Ond mae sawl mater o bryder.  

3.4  Elfen allweddol o’r cytundeb oedd yr ymdrech i wella cydbwysedd gwaith a bywyd athrawon. Nid yw hyn yn hawdd i’w fesur ynddo’i
hun. Er hynny awgryma adborth bod y mesurau i leihau’r gwaith clerigol a gweinyddol, yn ychwanegol at y ddarpariaeth statudol o
amser ar gyfer cynllunio, paratoi ac asesu wedi galluogi athrawon i deimlo rhywfaint o welliant yn gyffredinol yn eu cydbwysedd gwaith a
bywyd. Er nad yw hyn yn cael ei adlewyrchu ym mhob achos.

3.5 Ymddengys hefyd bod rhywfaint o dystiolaeth nad yw’r manteision hyn yn cael eu rhannu gan benaethiaid ac uwch reolwyr mewn
ysgolion. Mewn sawl enghraifft, mae wedi golygu i’r gwrthwyneb i arweinwyr ysgolion. Darganfu Estyn mewn adroddiad yn 2007 o’r
enw, "Effaith Ailfodelu’r Gweithlu ar Ddysgu Disgyblion a Chodi Safonau,” nad oedd prin ddim, os o gwbl o amser rheolaeth i uwch staff
mewn chwarter o ysgolion yng Nghymru, ac nad oedd gan dros 60% o benaethiaid ysgolion cynradd fawr o amser penodol ar gyfer
gwaith pennaeth, os o gwbl.

3.6 Ymddengys bod canfyddiadau interim Estyn(fel y mae’r cyfeiriad ym mharagraff 3.3) yn dangos  "… er bod rhywfaint o welliannau…
mae’r mater o waith ychwanegol i benaethiaid yn enwedig yn parhau i effeithio ar nifer fawr o ysgolion.”

3.7 Er bod gan gyrff llywodraethu gyfrifoldeb statudol penodol yn berthynol i gydbwysedd gwaith/bywyd penaethiaid a darpariaeth
amser penodol ar gyfer gwaith pennaeth fel y pennir yn Neddf Addysg 2002 a dogfen Cyflog ac Amodau Athrawon Ysgol, mae
rheolaeth cydbwysedd gwaith/bywyd pennaeth yn faes anodd. Gall cyrff llywodraethu wneud yr hyn a allant i gyfyngu ar y beichiau sydd
ar bennaeth - gallant geisio perswadio uwch arweinwyr i beidio â chymryd gormod o lwyth gwaith a sicrhau bod adnoddau ar gael fel
nad yw hynny’n angenrheidiol, ond yn y pen draw penaethiaid sydd yn penderfynu ar eu llwyth gwaith eu hunain.

3.8 Ond mae Llywodraethwyr Cymru yn cydnabod bod nifer o gyrff llywodraethu wedi cymryd camau i gefnogi penaethiaid i wella eu
cydbwysedd gwaith/bywyd ac yn monitro hyn yn ofalus. Wrth wneud hynny bydd nifer o gyrff llywodraethu wedi adolygu eu
hymarferion eu hunain allai effeithio ar lwyth gwaith y pennaeth

3.9 Cymrodd Llywodraethwyr Cymru ran mewn menter ar y cyd gyda chymdeithasau athrawon trwy anfon llythyr at gadeiryddion cyrff
llywodraethu (Hydref 2007). Roedd y llythyr hwn yn cynnwys awgrymiadau i gyrff llywodraethu i’w hystyried, i gefnogi’r pennaeth a’r

uwch arweinwyr ysgol i wella eu cydbwysedd gwaith/bywyd. Gellid ail adrodd y math hwn o fenter ar adeg priodol i sicrhau bod y mater
yn parhau yn faes o bryder i gyrff llywodraethwyr.

3.10 Ond ar y cyfan mae Llywodraethwyr Cymru yn credu bod angen gwneud rhagor o waith i ddelio â materion llwyth gwaith a
chydbwysedd gwaith/bywyd mewn perthynas â phenaethiaid ac uwch arweinwyr. Byddai canllaw penodol ar hyn yn ddefnyddiol o ran
codi ymwybyddiaeth ymysg llywodraethwyr.

3.11 Mae angen i bob strategaeth cydbwysedd gwaith/bywyd i staff ac arweinwyr ysgol fod yn gynaliadwy a pharhaol. Mae enghreifftiau
o ymarfer da yn cynnwys lle mae cyrff llywodraethu yn gofyn am farn staff am eu sefyllfa gwaith/bywyd cyfredol gan annog
awgrymiadau trwy gyfrwng arolwg neu holiadur ar sut y gellid ei wella o bosibl. Mae gan lywodraethwyr ddyletswydd gofal tuag at y
staff yn eu hysgol a rhaid iddynt weithredu os daw tystiolaeth o’r fath i’r amlwg. Hefyd byddai enghreifftiau o ymarfer da yn cynnwys
astudiaethau achos etc yn gynwysedig yn y canllaw (3.10) yn fuddiol i gyrff llywodraethu.

3.12 Yn seiliedig ar dystiolaeth anecdotaidd, yn enwedig trafodaethau gyda llywodraethwyr a chymdeithasau/fforymau llywodraethwyr
lleol, ymddengys bod y rhan fwyaf o lywodraethwyr wedi bod yn rhan o’r broses ail fodelu o’r cychwyn, yn ystod y gweithredu ac wedi
hynny yn y broses fonitro. Er fod pecyn adnoddau a gyhoeddwyd i lywodraethwyr yng Nghymru yn 2006 (Dogfen Wybodaeth yr
AADGOS rhif: 022- 06 - Codi Safonau a Mynd i’r Afael a Llwyth Gwaith: Cytundeb Cenedlaethol),  mae cytundeb cyffredinol y byddai’n
ddefnyddiol pe gallai llywodraethwyr gael gwybodaeth ychwanegol yn enwedig wrth adolygu a monitro’r cytundeb.

3.13  Er hynny, mae Llywodraethwyr Cymru yn ymwybodol ei bod yn ymddangos mai deunydd cyfyngedig sydd ar gael, sydd yn edrych
ar yr effaith y mae’r Cytundeb wedi’i gael ar safonau mewn ysgolion ac mae’n aros am adroddiad gan Estyn (a gyhoeddir yn 2009), fel y
crybwyllwyd eisoes, a fydd yn rhoi rhagor o wybodaeth ar y maes hwn. Mae Llywodraethwyr Cymru yn teimlo bod hwn yn faes a fydd
angen ystyriaeth bellach yn y dyfodol, yn enwedig mewn perthynas â’r Fframwaith Effeithlonrwydd Ysgolion.

3.14 Mae rôl bwysig staff cefnogi mewn ysgolion yn hanfodol i effeithlonrwydd a llwyddiant y cytundeb. Ac felly mae Llywodraethwyr
Cymru yn credu bod angen gwell strwythurau cyflog ac amodau ar gyfer staff cefnogi. Mae’r corff negodi newydd sydd yn cael ei sefydlu
ar gyfer staff cefnogi ysgol yn symudiad i’w groesawu ond rydym ar ddeall mai dim ond ar gyfer staff yn Lloegr y mae hwn ar hyn o
bryd. Rhaid delio â hyn.

3.15 Mae Llywodraethwyr Cymru yn teimlo y dylid bod  yn ofalus ynglŷn â’r newidiadau arfaethedig i sicrhau cydymffurfiaeth gyda’r
ddogfen Cyflog ac Amodau Athrawon Ysgol. Tra’i bod yn briodol sicrhau bod y gofynion statudol yn bodoli rhaid cydnabod bod
cyfyngiadau cyllideb a diffyg adnoddau yn ffactorau sylweddol allai effeithio yn ddi-os ar faterion cydymffurfio.

3.16 Byddai Llywodraethwyr Cymru yn gobeithio y gellid datrys, gyda chefnogaeth a thrwy weithio mewn partneriaeth gyda’r holl
bartneriaid allweddol, unrhyw broblemau ynglŷn â diffyg cydymffurfio cyn cyhoeddi unrhyw hysbysiad cydymffurfio. Mae angen
hyfforddiant a mwy o godi ymwybyddiaeth hefyd i sicrhau bod rhwymedigaethau statudol yn cael eu diwallu, os oes tystiolaeth nad yw
rhai cyrff llywodraethu yn ymwybodol o’u dyletswyddau yn hyn o beth.

3.17 Mae Llywodraethwyr Cymru yn teimlo y bydd diffyg cyllido ac adnoddau potensial sydd ar gael yn creu cymhlethdodau i
lywodraethwyr ar gyfer cynaliadwyaeth hir dymor y cytundeb yn enwedig wrth i’r gofyniad  'prin gyflenwi’ ddod i rym ym mis Medi
2009. Nid oes unrhyw gyllid ychwanegol wedi’i ddyrannu i’r diben hwn ar hyn o bryd.

3.18 Mae rhywfaint o dystiolaeth anecdotaidd bod rhai penaethiaid mewn rhai achosion wedi llwyddo i weithredu amser CPA yn llawn ar
gyfer athrawon trwy gymryd dosbarthiadau eu hunain. Hyd yn oed os mai prin iawn yw’r enghreifftiau o hyn mae’n tanlinellu’r angen
hanfodol am gyllido llawn i gynnal y cytundeb

Casgliad

4.1 Mae Llywodraethwyr Cymru yn croesawu’r adolygiad hwn gan y Pwyllgor Menter a Dysgu ac mae’n cydnabod y nifer o agweddau
cadarnhaol sydd eisoes wedi digwydd i’r gweithlu ysgol trwy’r agenda ail fodelu.

4.2 Er hynny, mae Llywodraethwyr Cymru yn ymwybodol o bwysigrwydd canllaw pellach a deunyddiau cefnogi yn ogystal ag adnoddau
ariannol ychwanegol i ymarfer eu swyddogaethau statudol yn effeithiol, fel bod modd cael effaith hyd yn oed yn fwy ar godi safonau a
mynd i’r afael â llwyth gwaith mewn ysgolion yng Nghymru.

